
					ఈ పుట అచ్చుదిద్దబడ్డది

వ. ఇవ్విధంబున నవ్వాచంయమిసార్వభౌముండు తత్పద్మినీహృత్పద్మ సాధ్వసాపాదన చమత్కారి దినాంత సంధ్యాయమాన కోపరసశోణిమధురంధరంబు లగు నేత్రపుష్కరంబులు విప్పి, చెప్పరాని యాగ్రహభంగిఁ జెంగట నున్న యక్కురంగలోచనామణిం గనుంగొని, తోఁకఁ ద్రొక్కిన పెనుజిలువచెలు వున దీర్ఘం బగునిట్టూర్పు సడలించుచు, ‘నో నిలింపచాంపేయగంధి యగంధమహాంధకజిత్పరిపంథి మదాంధకార సంబంధంబునఁ గన్నుగానక మానక నిగుడుమనస్థైర్యంబున దవంబులు చేరి వనంబుల దినంబులుగడుపుచు నమలయమలక్ష్మీసాంగత్యంబున నున్న నన్ను నూరకయె పెచ్చుపెరుఁగు తెచ్చు కోలువలపునఁ బచ్చవిల్తుకయ్యంబునకు నెయ్యం బుంపు మని మదీయకరంబుఁ బట్టఁజెల్లునే, యైన నది యేమి సేయం జను నియ్యెడ నీ వేలుపుఁదొయ్యలితనంబు దూలి యియ్యవని మనుజవనిత వై పుట్టి, సుదోషాకరసమాఖ్యం దగు నొక్కయిరాపుం జెట్టవట్టి యుండెదు గాక’ యని శపియించె నపుడు. 116



సీ. తనక్రొందళములమన్నన చెట్లపాలుగాఁ

జనియె సూనశ్రీల నెనసి మధువు,

తనతరోగరిమ మెంతయు ధూళిపాలుగా

నరిగె వడంకుచు నసదుగాడ్పు,

తనమహస్ఫూర్తి తొల్తనె యగ్నిపాలుగాఁ

బఱచె వెల్వెలఁ బాఱి పద్మవైరి,

తనపాత్రవృత్తి తోడ్తనె మింటిపాలుగా

నడఁగెఁ గొమ్మలఁ బికాద్యభ్రగాళి,



తే. తనపురారాతిభీకరోదగ్రవిగ్ర

హస్ఫురణ భూతిపాలుగా నతనుఁ డేగె,

చాపశతజాతములు వనస్థలిని వైచి

యమ్మహామౌని కోపాప్తి నడరు నపుడు. 117

